Contemplar la natira

· Tgi da vus ha gia experientscha da far stem allas midadas dalla natira?

Tgei midadas che muntan enzatgei enconuscheis vus?

· Rimnei en classa tut quei che vus saveis gia sur da talas midadas e scrivi quei sin in grond placat!

· Enconuscha enzatgi da vus in tipic ‘muntagnard’?

Dumandei quella persuna sch’ella havessi buca peda da vegnir inagada en scola ed instruir vus davart la forza ed ils segns dalla natira.

· Contemplei la natira entgins dis avon che vies hosp vegni en scola e nudei quei ch’ei dau en egl a vus.

· Cumparegliei vossas observaziuns e scrivi medemamein sin in placat tgei che l’aura ha fatg ils davos dis. Silsuenter saveis vus mussar quei al ‘muntagnard’ e mirar tgei ch’el manegia da vossas observaziuns ni sch’el sa forsa schizun far ina prognosa per l’aura dils proxims dis.

Preparei damondas per il ‘muntagnard’ davart:

· il secuntener dils animals, sch’els sentan enzatgei (ils selvadis ed ils dumiastis).

· ils segns dall’aura (vent, nibels, glisch e.a.v.).

· quei ch’interessescha vus specialmein.

· experientschas dil ‘muntagnard’.

Mussei era vies placat al ‘muntagnard’ e dumandei el tgei ch’el manegi da quei che vus savevas gia.

Las bovas

Vus saveis segir aunc seregurdar digl onn 2002, nua ch’ei ha dau entginas bovas en Surselva.

Co haveis vus passentau quels dis dallas bovas?

Tgei sentiments haveis vus giu?

Pensum:

· Mintgin scriva in cuort text che tracta ils dis dallas bovas.

· Risguardei ils suandonts puncts:

· Tgei hai jeu fatg duront quels dis?

· Tgei hai jeu saviu observar?

· Ha ei era dau en mia vischinonza ina bova?

· Tgei ei tut vegniu destruiu?

· Co han las bovas midau miu patertgar sur dalla natira?

· Han ellas insumma pertuccau mei ni ei quei pli u meins stau tuttina a mi?

· Co sundel jeu s’informaus silsuenter sur dallas bovas?

· Co ein talas bovas insumma stadas pusseivlas?

· Suenter haver scret il concept legi aunc inagada bein atras el.

· Ponderei cunzun sch’ins havess saviu evitar las bovas, sch’ins havess fatg stem dapli alla natira.

· Fagei ina discussiun en classa sur dils suandonts puncts:

· Tgei ei semidau per nus suenter las bovas?

· Havein nus saviu emprender enzatgei dad ellas?

· Tgei relaziun havein nus tier la natira?

· Discurri era dil fenomen, ch’ins s’encorscha pér tgei ch’ins ha atgnamein, cura ch’igl ei memia tard, quei vul dir, cura che tut ei destruiu.

Las lavinas

Lavinas san vegnir a val cun ina spertadad da varga 160 km/h. Lavinas sefuorman savens sin spundas teissas entras cozzas da neiv ch’ein buca fermadas ferm avunda vid il terren. Il prighel da lavinas ei cunzun gronds, sch’ei dat ina gronda quantitad da neiv nova che vegn buca da seligiar baul avunda cun la neiv veglia. In cass prigulus ei era, sche la neiv veglia liua ed ei perquei pli labila.

Ei dat plirs facturs che san caschunar ina lavina. In factur decisiv ei la temperatura. Ei succeda denton era savens che lavinas vegnan messas en moviment, perquei ch’enzatgi passa sin ina spunda periclitada ni entras vibraziuns dalla neiv caschunadas da tuns ch’ein fetg dad ault.

Lavina da neiv da puorla, nua che la neiv vegn turniclada lunsch ell’aria.

Per evitar ch’ei detti lavinas e per schurmegiar vitgs periclitai dat ei differentas metodas.

Il meglier mied encunter lavinas ei naturalmein in uaul. Nua che lez maunca denton han ins a disposiziun differents mieds da schurmetg.

Cun baghegiar lavineras vegn la neiv stabilisada e sa buca formar grevas cozzas da neiv. 

Ei dat era indrezs per „menar“ la lavina, semeglionts ad in mir. Aschia san ins menar la lavina sco sin ina via naven dils loghens periclitai.

In ulteriur indrez ei era semeglionts ad in mir cun in sfoss davontier. Quels indrezs gidan a sminuir la forza dalla lavina. La lavina sto surmuntar il mir e tras quei piarda ella forza.

Enqualgadas ston ins era sittar giu las lavinas cun dinamit. Ins sa pia controllar, cura che la lavina sedistacca, aschia ch’ella semetta buca nunspitgadamein en moviment.

Lavinas ein fetg malsegiras. Malgrad las metodas modernas da spindrar glieud dallas lavinas, dat ei tuttina mintg’onn novas unfrendas. Biaras gadas els loghens turistics e perquei che persunas bandunan la pista.

Per anflar las unfrendas dat ei era plirs mieds. Il pli efficient ein aunc adina ils tgauns da lavinas, ch’ein specialisai sin quei camp. Els anflan persunas sut ina grossa cozza da neiv. 

Sco biars da vus han segir era gia viu, van ils gidonters ad intercurir la neiv cun sondas. Quellas sondas vesan ora sco in fest liung. Ellas vegnan catschadas ella neiv. Las sondas drovan ins cunzun per encurir nua che l’unfrenda sesanfla exact, pia mo per la lavur fina. 

Ultra da quei dat ei era apparaturas fetg modernas sco il LVS (Lawinen-Verschütteten-Suchgerät). Ei dat era ina sort ‘airbag’ per skiunzs che vulan ir tras la neiv entira. Quei airbag ei pachetaus en in sacados e sche la lavina havess da tschaffar la persuna s’empleina el cun aria e tegn la persuna alla surfatscha.

